
________________________________________________________________________________________ 

 بسم الله الرحمن الرحيم

ََُُنََدَِيَِّىَسََلََعَََمَُلاََسَ الوََ،َوَالص لَاةَُالْعِلْمَِوَالْعُلَمَاءمَنْزلَِةَََعََفَرَََيَذَِالَ َللََِدَُمَْلََْاََ َالْعِلْمََِصِيْ َِرَغ بََأمُ تَوَُعَلَىَتَََْيذَِالَ َدٍَمَ َ
 ،َأَم اَبَ عْدُ.يََعَِجََْأَوَِبَِحَْصََوَََوَِىَآلَِلََعََوَََ،الْعُلَمَاءتَ وْقِيَِْْوََ

УСТОЗЛАРГА ЭҲТИРОМ ‒ ВОЖИБ! 
(1-октябрь – Устоз ва мураббийлар куни) 

Муҳтарам жамоат! Маълумки, муқаддас динимизда устоз ва мураббийларга 

эҳтиром беқиѐсдир. Муаллимлик, мураббийлик ва устозлик мартабаси ‒ буюк 

шарафдир. Зеро, башариятнинг энг афзал вакиллари бўлмиш пайғамбарлар ҳам 

муаллим ва мураббий қилиб юборилганлар. Дарҳақиқат, бу соҳа вакиллари 

жамиятимизга сув ва ҳаводек зарурдир. Бу муҳтарам зотларни бамисоли ўз 

нурини атрофга сочаѐтган қуѐшга ўхшатсак бўлади. Қуѐшнинг нуридан барча 

мавжудот фойдаланганидек, уларнинг маърифат зиѐларидан бутун башарият 

манфаатланади. Бу сўзимизга ҳазрат Абдураҳмон Жомийнинг қуйидаги байтлари 

яққол мисол бўлади: 

Устоз, мураббийсиз қолганда замон, 

Зулумотдан қора бўларди жаҳон. 

“Муаллим” сўзининг маъноси “илм берувчи, таълим берувчи, ўргатувчи” 

демакдир. Пайғамбарлар инсониятга эзгуликни таълим берганлар, шунингдек,  

яхшиликка чақирганлар. Мана шунинг ўзи ҳам бу соҳа вакилларининг мартабалари 

нақадар юксак эканига далолат қилади. 

Пайғамбаримиз саллаллоҳу алайҳи васалламнинг бутун башариятга Устоз 

қилиб юборилганлари ҳақида Қуръони каримда бундай дейилади: 

لُوَعَلَيْهِمَْآَيََتوَِِوَيُ زََ هُمَْيَ ت ْ يِّيََرَسُولًًَمِن ْ كِّيهِمَْوَيُ عَلِّمُهُمَُالْكِتَابََوَالِْكْمَةََىُوََال ذِيَبَ عَثََفَِالْْمُِّ  

كََانوُاَمِنَْقَ بُْ َلَفِيَضَلَالٍَمُبِيٍَ  وَإِنْ
яъни: “У (Аллоҳ) омилар (саводсиз кишилар) орасига ўзларидан бўлган, уларга 

(Унинг) оятларини тиловат қиладиган, уларни (ширк ва жаҳолатдан) 

поклайдиган ҳамда уларга Китоб (Қуръон) ва Ҳикмат (Ҳадис)ни ўргатадиган 

(бир) пайғамбарни (Муҳаммадни) юборган зотдир. Ҳақиқатан, (улар пайғамбар 

келишидан) илгари аниқ залолатда эдилар” (Жумъа сураси, 2-оят). 

Пайғамбаримиз саллаллоҳу алайҳи васаллам ҳам Муаллим қилиб 

юборилганликларини ўзлари очиқ-ойдин баѐн қилганлар:  

 )عن جابر بن عبد الله رضي الله عنه مسلم الِإمَام   رواه( راًَسَِّيََماًَمَُلَِّعَََمَُنَِثََعََب َََنَْكَِلََتاً،َوََنَِّعََت ََمََُلًََنِّتاًَوََعَََمَُنَِثَْعََب َْي َََلَََْاللَََنَ إَِ

яъни: “Аллоҳ мени қийновчи ва қийинлаштирувчи қилиб эмас, балки муаллим 

ва осонлаштирувчи қилиб юборди”, ‒ дедилар (Имом Муслим ривояти). 

Ўзбекистон мусулмонлари 

идораси 

ФАТВО ҲАЙЪАТИ 

__________________________ 

ЖУМА МАВЪИЗАСИ 

“27” Сентябрь 2019 й. 

 
“ТАСДИҚЛАЙМАН” 

Ўзбекистон мусулмонлари 

идораси раиси ўринбосари  

 

_________________ 

И.ИНОМОВ 

“28” Муҳаррам 1441 й. 

Ҳар қандай фойдали илм ўргатувчи шахс муаллим бўлишини 

унутмаслигимиз лозим. Чунки муқаддас динимиз ‒ Исломда илмлар диний, 

дунѐвийга ажратилмайди. Балки фойдали ва фойдасизга тақсимланади. Инсоният 

учун фойдали бўлган ҳар қандай илм Исломда ардоқланади. 
Имоми Аъзам Абу Ҳанифа раҳматуллоҳи алайҳдан шундай деганлари ривоят 

қилинади: “Устозим Ҳаммоднинг ҳурматлари учун у зотнинг уйлари томонга 

оѐғимни узатмаганман. Ҳолбуки, у зотнинг уйлари билан менинг уйим орасида 

еттита кўча бор эди. Ҳаммоднинг вафотларидан сўнг қачон намоз ўқисам, ҳар 

сафар албатта ота-онамга қўшиб, у зотга ҳам Аллоҳдан мағфират сўраганман. 

Нафақат у зот, балки кимдан нимадир ўрганган бўлсам ѐки кимдир менга нимадир 

ўргатган бўлса, албатта ўша кишилар учун ҳам доим Аллоҳдан мағфират 

сўрайман”. 

Пайғамбаримиз саллаллоҳу алайҳи васаллам одамларга эзгулик ва 

яхшиликни ўргатадиган кишиларни мақтаб, шундай деганлар: 

وَمَلائِكَتَوَُوَأَىَْ َال َالن مْلَةََ"إِن َاللَّ ََ َالْوُتَُفَِالْبَحْرَِليَُصَلُّونََعَلَىَمُعَلِّمَِالن اسََِس مَوَاتَِوَالَْرْضَِحَتَّ  فَِجُحْرىَِاَوَحَتَّ 
رَ" مِْذِي   الْْيَ ْ  (.رَضِيَ الله  عَنْو   الباىلي أمامة أبي عن )رَوَاه  الِإمَام  التِِّ

яъни: “Албатта, Аллоҳ таоло, Унинг фаришталари, осмонлару ер аҳли, 

инидаги чумоли,  ҳаттоки денгиздаги балиқ ҳам одамларга яхшиликни 

таълим берувчининг ҳаққига  дуо қиладилар” (Имом Термизий ривояти). 

Пайғамбаримиз саллаллоҳу алайҳи васалламнинг таълим услублари шу қадар 

мукаммал ва манфаатли бўлганки, У Зот берган таълимни ўзлаштирган толиби 

илмлар бутун жаҳонга машҳур бўлиб, етук зотлар бўлиб етишган. Буюк саҳобаи 

киром Муовия ибн Ҳакам ас-Суламий разияллоҳу анҳу Пайғамбаримизнинг 

муаллимликларини мақтаб шундай деган: 

ََ لَ وَ  نِْ بَ رَ  ضَ لَ وَ  نِْ ىَ رِ ا كَ مَ  اللهِ وَ ف َ  و  نْ ا مِ م  يْ لِ عْ ت َ  نَ سَ حْ أَ  ه  دَ عْ  ب َ لَ وَ  و  لَ ب ْ ا ق َ م  لِِ عَ م   ت  يْ أَ ا رَ مَ  يْ مِِ أ  وَ  وَ ى   بيْ أَ بِ فَ ...   (مسلم  الِإمَام   رواه  )...نِْ مَ تَ  

яъни: “Ота-онам У Зотга фидо бўсин! У Зотдан олдин ҳам, кейин ҳам У Зотдан 

яхшироқ муаллимни кўрмадим. Аллоҳга қасамки, У Зот мени жеркимаганлар ҳам, 

урмаганлар ҳам ва сўкмаганлар ҳам!” (Имом Муслим ривояти). 

Расулуллоҳ саллаллоҳу алайҳи васаллам энг яхши муаллим бўлганликлари 

учун бугунги кунимизда барча муаллимлар У Зотдан ўрнак олишлари айни 

муддаодир. 

Муҳтарам жамоат! Маълумки, юртимизда ҳам устоз ва мураббийларга 

эҳтиром кўрсатиш, уларни эъзозлаш, ижтимоий жиҳатдан қўллаб-қуватлаш 

борасида кўплаб ишлар амалга оширилмоқда. Жамиятнинг кўп қисмини ташкил 

қилувчи ѐшларимизга таълим-тарбия бериб келаѐтган устоз ва 

мураббийларимизни ҳар вақт ҳурматлашимиз ва эъзозлашимиз лозим. Зеро, 

келажак авлод баркамол, етук ва маърифатли бўлиб етишишида уларнинг 

хизматлари каттадир. Ўзбекистон бугунги дунѐ ҳамжамиятида таълим, маданият, 

спорт ва бошқа соҳаларда ўз мавқеъига эга бўлишида устоз ва мураббийларнинг 

ўрни беқиѐсдир. Шу муносабат билан юртимизда ҳар йили 1 октябрь кунини 

“Устоз ва мураббийлар куни” сифатида нишонланади. Бу кунда устозларга янада 

кўпроқ ҳурмат-иззат кўрсатилади ва уларга хурсандчилик бахш этишга ҳаракат 

қилинади. 

Ватанимизда амалга оширилаѐтган кенг ислоҳотлар таълим тизимини ҳам 

четлаб ўтгани йўқ. Таълим сифатини ошириш, ўқитувчиларнинг жамиятдаги 

обрў-эътиборини кўтариш, уларнинг ойлик маошларини кўпайтириш каби ишлар 

изчиллик билан амалга оширилмоқда. Хусусан, диний таълим тизимида ҳам кун 

сайин ижобий ўзгаришлар рўй бермоқда. Масалан, 2018 йил 17 апрелда “Диний-

маърифий соҳа фаолиятини тубдан такомиллаштириш чора-тадбирлари 

тўғрисида” Президент фармони чиқди, жорий йилдан “Ҳадис мактаби” ишга 

тушди. Келажакда бу мактаб етук ҳадис илми мутахассисларини етиштириб 

беради. Дин ишлари бўйича қўмита, Ўзбекистон халқаро ислом академияси, 

Ислом цивилизацияси маркази, Имом Бухорий халқаро илмий-тадқиқот маркази 

ва барча диний-маърифий ташкилотларда фаолият кўрсатаѐтган нафақадаги 

ходимлар ойликлари билан бирга нафақа пулларини тўлиқ оладиган бўлди. 

Ҳукуматимиз томонидан таълим соҳаси ва ўқитувчи-мураббийларга 

кўрсатилаѐтган бундай эътибор таҳсинга лойиқдир. Зеро, улар тарбиялайдиган 

билимли, ҳам маънавий, ҳам жисмоний кучли фарзандларимиз давлатимиз 

келажаги бўлади. Бизнинг мусулмонлик бурчимиз ‒ ҳар бир яхшиликка шукр 

айтиш ва бу хайрли ислоҳотларда фаол бўлиб, имкон борича қўллаб-

қувватлашимиз мақсадга мувофиқ бўлади. 

Ислом таълимотига кўра, устоз нафақат дунѐда иззат-ҳурматда бўлади, 

балки, вафотидан кейин ҳам қолдирган манфаатли илми, таълим берган 

шогирдларининг хизмати, ѐзган асарларидан ўзгаларнинг фойдаланиши туфайли 

номаи аъмолига савоб тўхтовсиз бориб туради. Бу ҳақда Пайғамбаримиз 

саллаллоҳу алайҳи васаллам шундай деганлар: 

نْسَانََُمَاتَََإِذَا" تَ فَعََُعِلْمٍََأَوََْجَاريِةٍَ،َصَدَقَةٍََمِنََْإِلً َ:َثَلَاثةٍَََمِنََْإِلً ََعَمَلُوََُعَنْوََُانْ قَطَعَََالِْْ ََبِوِ،َيُ ن ْ
 رَضِيَ الله  عَنْو (ى رَيْ رةََ  أَبي  عَنْ  الِإمَام  مسلم   )رواه   "لَوََُيَدْعُوَصَالِحٍََوَلَدٍََأَوَْ

яъни:  “Инсон вафот этганда унинг амали тўхтайди, фақат уч нарса 

туфайли (унинг номаи аъмолига савоб ѐзилиб туради): садақаи жория, 

фойдали илм, дуои хайр қилувчи солиҳ фарзанд” (Имом Муслим ривояти). 

Шундай экан, ҳар бир шогирд устози вафот этган бўлса, устозидан олган 

билимини бошқаларга тарқатиши ва устозини ҳаққига дуо қилиб туриши 

шогирдлик бурчларидан ҳисобланади.  

Муҳтарам азизлар! Маърузамиз давомида марҳумларга Қуръон савобини 

бағишлаш масаласи ҳақида суҳбатлашамиз. Сабаби ‒ бу масала ҳанафий 

мазҳабимизда ҳеч қандай ихтилофсиз жоиз бўлса-да, ҳозирги кундаги сохта 

салафий ва бемазҳаблар ўзларининг илмсизлиги туфайли берган фатволари билан 

бу масалада халқимиз орасида ҳар хил ихтилофларни чиқармоқда. Шунинг учун 

қуйида бу масалага боғлиқ баъзи ҳукмларни айтиб ўтамиз.   

Ислом асослари ва манбаларини синчиклаб ўрганилса, Қуръон тиловати, 

қилинган хайр-эҳсон ва садақалар савобини марҳумларга бағишлаш дуруст экани 

маълум бўлади. Қуйидаги ҳадислар ҳам айнан Қуръон тиловат қилиб ўтганларга 

бағишлаш эзгу ишлардан эканини кўрсатади. 

َىُوَََقُ ََْوَقَ رَأَََالْمَقَابِرََِعَلَىَمَرَ َمَنَْ": وَسَلّمَ  عَلَيْوِ  الّلَ   صَلّى اللَِّ  رَس ول   قاَلَ : قاَلَ  ،رَضِيَ الله  عَنْو   طاَلِب   أَبي  بْنِ  عَلِيِِ  عَنْ 
 .(الدارقطن الِإمَام   رواه) "الَْمْوَاتََِبِعَدَدََِالَْجْرََِمِنَََأُعْطِيَََلِلَأمْوَاتََِأَجْرَهََُوَىَبَََثَُ َمَر ةً،َعَشْرَةَََإِحْدَىَأَحَدٌََاللَّ َُ

яъни:  Али ибн Абу Толиб разияллоҳу анҳудан ривоят қилинади: Расулуллоҳ 

саллаллоҳу алайҳи васаллам шундай дедилар: “Ким қабристондан ўта туриб, 

“Ихлос” сурасини ўн бир марта ўқиб, савобини вафот этганларга бағишласа, 

вафот этганлар сонича унга савоб берилади” (Имом Дорақутний ривояти).  

 الْكِتَابَِ فاَتَِةََ قَ رَأََ ثَُ  الْمَقَابِرَ، دَخَ ََ مَنَْ" :سَلّمَ وَ  عَلَيْوِ  الّلَ   صَلّى اللَِّ  رَس ول   قاَلَ  :قاَلَ  ،رَضِيَ الله  عَنْو   ى رَيْ رةََ  أَبي  عَنْ 
َ قاَلََ ثَُ  الت كَاثُ رُ، وَأَلْْاَكُمَْ أَحَدٌَ اللَّ َُ ىُوََ وَقُ َْ  الْمُؤْمِنِيََ مِن الْمَقَابِرَِ لَِْىْ َِ كَلَامِكََ مِنَْ قَ رَأْتَُ مَا ثَ وَابََ جَعَلْتَُ إنِّ

 .طبراني(ال الِإمَام   رواه) "تَ عَالََ اللَّ َِ إلََ لَوَُ فَعَاءََشَُ كَانوُا وَالْمُؤْمِنَاتَِ
яъни: Абу Ҳурайра разияллоҳу анҳудан ривоят қилинади: Расулуллоҳ саллаллоҳу 

алайҳи васаллам: “Ким қабристонга кириб, “Фотиҳа”, “Ихлос” ва “Такасур” 

сураларини ўқиса, сўнг “Каломингдан тиловат қилган сураларимнинг савобини 

қабрда ѐтган мўмин ва мўминаларга бағишладим” деса, улар Аллоҳ таоло 

ҳузурида унга шафоатчи бўладилар”, ‒ дедилар (Имом Табароний ривояти).  
Ҳанафий мазҳабимизнинг барча мўътабар манбаларида садақа, намоз, рўза, 

тиловат ва бошқа яхши амалларни бошқанинг номидан қилиш мумкинлиги, савоби 

етиши ҳақида алоҳида тўхтаб ўтилган. Жумладан, “Раддул муҳтор” китобида бу 

мавзуда қуйидаги маълумотлар мавжуд: “Уламоларимиз “Бошқанинг номидан ҳаж 

қилиш” бобида инсон қилган амали савобини хоҳ у намоз бўлсин, хоҳ рўза бўлсин, 

хоҳ садақа ѐки бошқа ибодатлар бўлсин, бошқа инсонга бағишлаши жоиз”. 
Ибн Ҳажар Маккийдан: “Биров қабристон аҳлига “Фотиҳа” сурасини ўқиса, 

савоб уларнинг ўртасида тақсимланадими ѐки ҳар бирига унинг савобича тўлиқ 

бериладими?”, ‒ деб сўралганда, у зот: “Бир жамоа уламолар иккинчисига фатво 

беришган ва Аллоҳнинг фазлига шуниси лойиқроқ”, ‒ деб жавоб берганлар  

(2-жилд, 243-бет). 

Кўпчилик аҳли сунна олимлари ҳам марҳумларга савобнинг етиши 

мумкинлигини айтадилар. Жумладан “Ақидаи таҳовия” китобида: “Тирикларнинг 

дуо ва садақаларида маййитлар учун фойда бордир” дейилган. 

Ҳанафий олимлардан Бадриддин Айний раҳматуллоҳи алайҳ: “Ўтганларга 

намоз, рўза ва садақанинг савоби етишининг ўзи Қуръон тиловатининг ҳам 

савоби етишини билдиради”, ‒ дейдилар.  

Закариѐ Ансорий раҳматуллоҳи алайҳ “Ал-Лубоб”да: “Бунга (тиловатнинг 

савоби ўлганга етишига) далолат қиладиган нарсалардан бири шуки, 

мусулмонлар барча асрларда Қуръон ўқиб, ўтганларига бағишлаганлар ва буни ҳеч 

ким инкор этмаган. Демак, бунга ижмоъ ҳам далил ҳисобланади”, ‒ дейдилар.  

Юқорида ўтган ҳадислар ва умумий шаръий ҳукмлар шуни кўрсатадики, 

Қуръон тиловат қилиб, вафот этган кишига унинг савобини бағишлаш ‒ шаръан 

дуруст. Нафақат шаръан дуруст, балки мустаҳаб ва энг савобли амаллардан 

ҳисобланади. 

Шундай экан, ҳар хил илмсизлик билан фатво берадиган кимсаларнинг 

гапларига қулоқ солмасдан, неча асрлардан бери ота-боболаримиз амал қилиб 

келаѐтган Имоми Аъзам раҳматуллоҳи алайҳнинг мазҳабларида мустаҳкам 

турайлик!  

Аллоҳ таоло барчамизни аҳли сунна вал-жамоа эътиқоди ва ҳанафий мазҳабида 

собитқадам қилиб, тўғри ва ҳидоят йўлида бардавом қилсин! Омин! 

 
Муҳтарам имом-домла! Келгуси жума маърузаси “САХОВАТ ‒  

ЖАННАТГА ЕТАКЛОВЧИ ФАЗИЛАТ” мавзусида бўлади. 
 


